
帥府都事汪廣洋爲帥府令史以陶安參幕府事文移用

宋龍鳳年號旗幟及將士戰衣皆用紅色葢以火德王色

尙赤故也○合肥人楊璟率衆歸附璟本儒家子少沉毅

讀書不喜章句好武畧因亂聚里中少壯保鄕井至是率

衆渡江來歸授管軍萬户

八月徐達等取溧陽諸縣

九月丁亥　上第一子生

十二月初元將蠻子海牙與元右丞阿魯灰等以巨舟截

采石江閉姑孰口而方山塞民兵元帥陳埜先則以衆數

萬來攻太平　太祖遣徐達鄧愈湯和引兵迎戰復命別

將濳師由閒道繞出其後夾擊之埜先腹背受敵大敗遂

擒埜先　太祖釋不殺與之語埜先詐曰生我謂何　太

祖曰天下大亂豪傑並起假號令據城邑者不知其幾然

勝則人附敗則附人爾旣以豪傑自負必能識事機豈不

知生爾之故埜先曰然則欲吾軍降乎此易耳爲書招之

明日衆皆降蠻子海牙阿魯灰等見埜先兵敗不敢復進

攻率其兵還駐峪溪口我師進克溧水州將攻集慶路埜

先初意其衆未必從故陽爲招辭陰實激之不意其衆遽

降自悔失計及聞欲攻集慶私謂其部曲曰汝等攻集慶

毋力戰竢我得脱還當與元兵合有以其謀吿者　太祖

--

曰吾久知其不誠然殺之恐失豪傑心乃召埜先謂曰人

各有心從元從我任汝所適不相強也縱之還埜先旣歸

收其餘衆屯於板橋陰與元福壽合陽爲報曰十二日率

師至臺城八里岡與元兵遇殺獲不可勝計生擒五人獲

馬數十匹因言集慶城右環大江左枕崇岡三面據水以

山爲郭以江爲池地勢險阻不利步戰昔王渾王濬造船

謀之累年而蘇峻王敦皆非陸戰以取勝隋取江東賀若

弼自揚州韓擒虎自廬州楊素自安陸三道戰艦同時俱

進然後克之今環城三面阻水元帥與苗軍聯絡其中建

寨三十餘里攻城則慮其斷後立寨則糧運不繼竭力前

進脱有不虞反爲後患莫若進兵南據溧陽東擣鎮江據

險阻絕糧道示以持久可不攻而自下也　太祖知其詐

以書報之曰歷代之克江南者晉之殘吳隋之平陳曹彬

之取南唐皆以長江天塹限隔南北故須會集舟師始克

成功今吾渡江據其上游彼之天險我已越之彼之喉嚥

我已扼之舟師多寡不足深慮捨舟而進足以克捷自與

晉隋勢殊事異足下効勤宣力正宜乘時進取建勳定業

柰何捨全勝之策而爲此迂迥之計耶埜先旣得書知其

詐不復行我師遂進攻集慶元帥張天祐等至方山埜先

遂叛與元福壽合兵來拒戰於秦淮水上我師失利天祐

